
KIRISH 

O’zbekiston Respublikasining iqtisodiyoti bozor munosabatlarini 

erkinlashtirish yo’li orqali rivojlanmoqda. Bozor iqtisodiyotini erkinlashtirish, 

davlat mulkini xususiylashtirish jarayonini chuqurlashtirish, mulkchilikning turli - 

tuman shakllaridagi korxonalarini yaratish hamda sog’lom raqobatchilikni 

rivojlantirish asosida amalga oshiriladi. Yirik ijtimoiy ishlab chiqarish yuqori 

sifatli ishlab chiqarishni va boshqarishni talab qiladigan raqobatsiz rivojlana 

olmaydi. 

Korxonalarni boshqarish, uning oldiga qo’yilgan reja ko’rsatkichlariga doir 

vazifalarni bajarish maqsadida xo’jalik faoliyati ustidan kundalik kuzatib borishni 

talab qiladi. Bunday kuzatish va boshqarish xo’jalik hisobi yordamida amalga 

oshiriladi. 

Korxona va tashkilotlarning xo’jalik faoliyati ustidan rahbarlik qilish hamda 

ishlab chiqarishning borishini boshqarish maqsadida axborotlarni olish uchun faqat 

kuzatuvni amalga oshirishning o’zi kifoya qilmaydi. Olingan ma’lumotlarni 

o’lchash, ya’ni menejerlarga zarur bo’lgan ma’lum bir miqdoriy ko’rsatkichlarda 

ifodalash lozim bo’ladi. Undan so’ng bu ko’rsatkichlar boshqarishga zarur bo’lgan 

yo’nalishda axborotni guruhlash, korxonalar faoliyatini keyinchalik baholash va 

axborotning saqlanishini ta’minlash hamda auditni tashkil qilish maqsadida 

hisobning tegishli registrlarida ro’yxatga olinishi lozim. 

Demak, hisob deganda olingan ma’lumotlardan ma’lum bir amaliy yoki ilmiy 

maqsadlarda keyinchalik foydalanish uchun yoki boshqa voqealar, harakatlar, 

dalillarni qayd etishni tushunmoq kerak. 



 

1.Хo’jalik  hisobi haqida tushuncha va unga qo’yilgan talablar 

 

Shuni ta’kidlamoqchimizki, xo’jalik hisobi barcha ijtimoiy-iqtisodiy 

rivojlanish davrida bir xil bo’lmagan. Shuning uchun ham xo’jalik hisobi uning 

oldiga qo’yilgan talablariga mos shaklda ijtimoiy rivojlanishning har bir 

bosqichida doimo o’zgarib borgan. 

Ishlab chiqarish usuli va boshqarish tizimining o’zgarishi iqtisodiy hamda 

siyosiy tuzum o’zgarishiga olib keladi. Bu esa o’z navbatida, xo’jalik faoliyati 

ustidan rahbarlik qilish, uni amalga oshirish, nazorat qilish usullarining 

o’zgarishiga, demak, xo’jalik hisobining ham o’zgarishiga olib keladi. Ijtimoiy 

rivojlanishning har bir bosqichida xo’jalik hisobi o’z maqsadi, vazifasi, shakllari 

va tashkiliy xususiyatlariga egadir. Bozor munosabatlari sharoitida u har doim aniq 

ifodalangan boshqaruv xarakteriga ega. 

Shunday qilib, kishilik jamiyatining rivojlanishi xo’jalik hisobining 

mazmunini aniqlab, uning o’zgarishiga sharoit yaratib beradi, ya’ni uni u xizmat 

qilayotgan boshqarish mexanizmining xususiyatlariga bog’liq holda tarixan shartli 

qilib qo’yadi. Хo’jalik hisobi insoniyat rivojlanishining har bir bosqichidagi 

xo’jalik faoliyatini tashkil qilish xususiyatlarini aks ettiradi. Bundan xulosa qilish 

mumkinki, xo’jalik hisobi, xo’jalik operatsiyalarini miqdoriy aks ettirishidan 

tashqari ularga sifat tavsifini ham beradi. Yuqoridagilarni umumlashtirib, xo’jalik 

hisobini quyidagicha ta’riflash mumkin: 

Хo’jalik hisobi deb xo’jalik faoliyatining rivojlanish istiqbollarini aniqlash, 

uni boshqarish va nazorat qilish maqsadida shu jarayonni miqdoriy (qiymat, 

mehnat) aks ettirish va sifat jihatidan tavsiflashga aytiladi. Хo’jalik hisobi 

to’g’risidagi umumiy fikrni aniqlashtirish va uning tarixiy xususiyatini yaxshiroq 

tushunib olish uchun davlat monopoliyasi mulkchiligi va bozor iqtisodiyoti 

rivojlanishi sharoitidagi uning mazmunini ko’rib chiqish lozim. Bunda ulardagi 

amal qilayotgan iqtisodiy qonunlarning xususiyatlaridan kelib chiqish lozim, 

chunki hisobning o’ziga xos xususiyatlari mana shu qonunlar bilan belgilanadi. 

Ma’lumki, bozor iqtisodiyoti sharoitida foyda olish asosiy iqtisodiy maqsad 

bo’lib hisoblanadi. Demak, tadbirkorlar tomonidan o’z korxonalaridan foyda olish 

bozor iqtisodiyotida xo’jalik faoliyatining bosh rag’batini anglatadi. 

Asosiy iqtisodiy qonun xo’jalik faoliyatining maqsadini, demak, xo’jalik 

hisobining ham maqsadini belgilaydi. 

Bozor iqtisodiyoti sharoitida mulkdorlar xo’jalik hisobidan maksimal 

darajada foyda undirish va o’stirish uchun foydalanadi va bunda mulk egalari 

uning yordamida qo’yilgan mablag’lar va kapitalning yuqori samarali ishlatilishi 

ustidan kuzatishni amalga oshirishga harakat qilishadi. 

Bozor iqtisodiyotidagi xo’jalik hisobining maqsadi foydaning shakllanish 

jarayoni ustidan kuzatish hisoblanib, uning yordamida tadbirkorlar ishlab chiqarish 

hajmini oshirish, mahsulot (ish, xizmat)lar sifatini yaxshilash hamda yaratilgan 

mahsulot tannarxini kamaytirish imkoniyatiga ega bo’ladilar. 

Bozor iqtisodiyoti sharoitida ishlab chiqarish vositalarining katta qismiga ega 



bo’lgan tadbirkorlarning manfaatiga rioya qilinadi. Хo’jalik hisobidan ham xuddi 

shu yo’nalishda foydalaniladi. Uning yordamida tadbirkorlar ishlab chiqarish 

samaradorligini oshirishning yangidan - yangi vositalarini topib, amalga 

oshirilayotgan faoliyatdan eng yuqori yutuqlarga ega bo’ladilar va ularni olish 

yo’llarini aniqlaydilar. 

Shunday qilib, bozor iqtisodiyotida xo’jalik hisobidan, asosan tadbirkorlar - 

mulk egalari manfaati uchun foydalaniladi. Shuni ta’kidlash lozimki, bunda 

xo’jalik hisobi tadbirkorlar uchun nafaqat hisobot tuzish uchun qurol bo’libgina 

qolmay, u eng avvalo korxona faoliyatining yuqori samaradorlikka erishishi uchun 

ishab chiqarishni boshqarish quroli sifatida xizmat qiladi. 

Bozor iqtisodiyoti sharoitida xo’jalik hisobining ko’rsatkichlari ichki va 

tashqiga bo’linib, axborotdan ham tashqi hamda ichki qiziquvchilar-menejerlar 

tomonidan foydalaniladi. Тabiiyki, xo’jalik hisobining bu ma’lumotlari 

mulkchilikning har xil shakldagi hamda sog’lom raqobatchilikning rivojlanishi 

sharoitida obyektiv ravishda tashqi - e’lon qilinadigan va ichki - tijorat siri 

hisoblangan qismlarga bo’linishi kerak. Buni yuzaga chiqarish uchun tijorat sirini 

himoya qiluvchi qonun ishlab chiqilishi kerak bo’ladi. Bunday qonun 

tadbirkorlarga o’z korxonalarining ishi bilan tanishish uchun faqat tashqi 

foydalanuvchilarga mo’ljallangan axborotni berish va tijorat siri hisoblangan ichki 

axborotni saqlab qolish huquqini beradi. Shu bilan birga ta’kidlash lozimki, 

tadbirkorlarning xo’jalik faoliyati o’z maqsadlariga munosib ravishda axborotlarda 

buzib ko’rsatishning oldini olish uchun bozor munosabatlari mexanizmining zarur 

shartlaridan hisoblangan mustaqil auditorlik faoliyati keng rivojlantirilishi kerak. 

Ishlab chiqarish vositalariga xususiy mulkchilik sharoitida mulk egalarining 

mavjud imkoniyatlaridan kelib chiqqan ichki rejalashtirish  o’z rivojini topishi 

kerak. 

Bozor iqtisodiyoti sharoitida xo’jalik hisobi har bir tadbirkor tomonidan 

o’zining xohishiga qarab tashkil qilinib, umumbelgilangan talablarga rioya qilish 

bilan birga boshqarishning ma’muriy - buyruqbozlik tizimiga xos bo’lgan qat’iy 

tartibga solingan hisobning o’rniga davlat tomonidan qo’yiladigan tartibotini 

minimumgacha kamaytirib boradi. 

Хo’jalik hisobining umumiy uslubiy asoslariga rioya qilish sharoitida, uning 

nafaqat shakllari va tashkil qilinishi har xil bo’lmay, hattoki, hisob 

ko’rsatkichlarini olish uslubiyati ham har xil bo’lishi mumkin. Natijada xar xil 

mulk egalari ixtiyorida bo’lgan korxonalardagi bir xil turdagi ko’rsatkichlar har xil 

yo’l bilan ishlab chiqilishi mumkin, lekin e’lon qilinadigan hisobotdagi 

ma’lumotlarning solishtiruvchanligini ta’minlash uchun moliyaviy hisobga ilova 

qilingan tushuntirish xatida korxona tomonidan qabul qilingan hisob siyosati 

haqida izohlar keltirilishi kerak. 

Bozor iqtisodiyoti sharoiti mulkchilik tuzilishining o’zgarishi, turli 

tavakalchilik va noma’lumliklarni yuzaga kelishi, investitsiya, qimmatli qog’ozlar, 

o’z aksiyalarini chiqarish va sotish, valuta va ko’chmas mulk muomalalarini 

vujudga kelishi bilan ifodalanadi.                 

Bunday sharoitda korxona bozor konyukturasini o’rganadi, o’z faoliyati-ni 

mustaqil rivojlantiradi, iste’molchilarni qidirib topish bilar shug’ullanadi, tovar, ish 



va xizmatlarni, korxonalarning sotish narxini o’zi belgilaydi, tijorat banki kreditlari 

va boshqa investorlarning mablag’larini jalb qiladi. 

Bunday faktlarni to’g’ri hisobga olish va boshqarish, shuningdek, barqaror 

rivojlanishini ta’minlash uchun axborotlarni yig’ish va ishlab chiqishning samarali 

tizimi zarur. 

Shunday qilib, buxgalteriya hisobi - bu faoliyat ko’rsatayotgan subyektning 

mulki, majburiyatlari, xo’jalik operatsiyalari va ularning harakatini yoppasiga 

hamda uzluksiz hujjatlashtirish yo’li bilan tartibli yig’ish, nazorat qilish, o’lchash, 

ro’yxatga olish, pul o’lchovida ishlov berish tizimidir. 

Buxgalteriya hisobining asosiy maqsadi - to’liq va ishonarli axborotlarni 

shakllantirish, ichki va tashqi foydalanuvchilarni u bilan ta’minlash, shuningdek 

boshqaruv va moliyaviy qarorlar qabul qilish uchun axborotlardan foydalanish. 

Demak, buxgalteriya hisobi bu - 

 subyektning iqtisodiyoti to’g’risida miqdoriy (moliyaviy) axborot beruvchi 

axborot tizimidir; 

 iqtisodiy axborotni aniqlash, nazorat qilish, o’lchash va uzatish jarayonidir; 

 cheklangan resurslardan foydalanish usulini tanlab olishda zarurdir. 

Buxgalteriya hisobini korxona to’g’risidagi moliyaviy axborotlar bilan 

ta’minlovchi tizim, biznes amaliyotiga iqtisodiy nazariyani amalda qo’llovchi, 

jahon ishbilarmonlar tili, soliqqa tortiladigan bazani shakllantirish usuli desak, 

bozor iqtisodiyoti sharoitida buxgalter - moliyaviy axborotlar menejeri, moliyaviy 

axborotlar bilan ta’minlovchi mutaxassis, moliyaviy asosda qarorlar qabul qilish 

bo’yicha menejerga faol yordamchi va nihoyat korxona faoliyatini tubdan 

yaxshilovchi shaxsdir. 

Korxonalarni boshqarishda xo’jalik hisobidan samarali foydalanish hamda 

asoslangan boshqaruv qarorlarini qabul qilish uchun ma’lum talablarga rioya qilish 

kerak. Bu talablar buxgalteriya hisobining xalqaro standartlari bilan belgilangan. 

Amaliyotda buxgalteriya hisobi oldiga an’anaviy ravishda quyidagi talablar 

qo’yilgan: hisob ko’rsatkichlarining reja ko’rsatkichlari bilan solishtiruvchanligi; 

o’z vaqtidaligi, aniqligi va obyektivligi; to’laligi; ravshanligi; tejamliligi va 

hammabopligi.  va x.k. 

Нisob ko’rsatkichlarining reja ko’rsatkichlari bilan solishtiruvchanligi - hisob 

ko’rsatkichlarining markazlashtirilgan tartibda belgilangan reja ko’rsatkichlari 

bilan solishtirish mumkinligini ta’minlashni nazarda tutadi. Korxonani 

rivojlantirish rejalari korxonaning o’zi ishlab chiqadigan bozor iqtisodiyoti 

sharoitida ichki ishlab chiqarishni rejalashtirish nuqtai nazaridan ko’rilishi kerak. 

O’z vaqtidaligi, aniqligi va obyektivligi talabiga kelsak, shuni aytishimiz lozimki, 

xalqaro standartlarga binoan o’rinlilik, ahamiyatlilik va moddiyliligiga ko’proq 

ahamiyat beriladi. Buxgalteriya hisobida nazariydan ko’ra amaliy tomonga ko’proq 

e’tibor berilishi kerak.  

Тejamliligi va hammabopliligi. Bozor iqtisodiyoti sharoitida bu talab 

chegaralangan bo’ladi. Тejamlilikni nazarda tutganda axborotni uni hosil qilish 

sarflari bilan solishtirish asosida uning muhimliligidan kelib chiqish lozim.  

O’zbekiston Respublikasining «Buxgalteriya hisobi to’g’risida»gi Qonuniga 

binoan maxsus talablar bilan belgilangan va ularga asoslangan holda hisob 



yuritilishi hamda hisobot tuzilishi lozim bo’lgan buxgalteriya hisobining asosiy 

tamoyillari quyidagilardir: ikkiyoqlama yozuv; uzluksizlik; xo’jalik operatsiyalari, 

aktivlar va passivlarning pulda baholanishi; aniqlik; hisoblash; ehtiyotkorlik; 

mazmunning shakldan ustunligi; ko’rsatkichlarning qiyoslanuvchanligi; moliyaviy 

hisobotning betarafligi; hisobot davri daromadlari va xarajatlarining muvofiqligi; 

aktivlar va majburiyatlarning haqiqiy baholanishi.  

Buxgalteriya hisobida xo’jalik operatsiyalari o’lchov obyekti bo’lib 

hisoblanadi. Ular firmaning moliyaviy ahvoliga ta’sir qiladigan xo’jalik hayotining 

hodisalaridir. Operatsiyalar ikki tomonlama bo’lib, mustaqil sheriklar o’rtasida 

qiymatliklarni almashtirishdan yoki bir tomonlama, stanok va asbob-uskunalarning 

eskirishi, foizlar bo’yicha summalarning doimiy jamg’arilishi va boshqalardan 

iborat bo’lishi mumkin. 

Хo’jalik hisobi tomonidan qamrab olinadigan obyektlar raqam ko’rsatkichlari 

vositasida aks ettiriladi. Ularni olish uchun xo’jalik hisobida moddiy, mehnat va 

qiymat o’lchovlari qo’llaniladi. 

Moddiy o’lchov ma’lumotlarni sanash, tortish, o’lchash yo’li bilan olish 

uchun xizmat qiladi. Bu uzunlik (metr, santimetr, millimetr), og’irlik (gramm, 

kilogramm, tonna), hajm (kvadrat metr, litr, kubometr) va boshqa o’lchamlardir. 

Ulardan qaysi birini tanlash hisobga olinadigan obyektlarning xususiyatiga bog’liq. 

Moddiy o’lchovlardan asosan tovar moddiy qiymatliklarning miqdorini hisobga 

olishda foydalaniladi. Ular zaxiralar darajasining eng muvofiqligi va moddiy 

resurslarning but saqlanishi ustidan nazorat qilishda alohida ahamiyat kasb etadi. 

Materiallarning har xil navlarini va nomlari bo’yicha hisobga olishda ulardan 

foydalanish nafaqat miqdoriy ko’rsatkichlarini bera qolmay, shu qiymatliklarning 

sifat tavsifini ham beradi. Lekin ulardan faqat bir turdagi buyumlarni hisobga olish 

uchun foydalanish mumkin.  Turli xil bo’lgan predmetlarning natura 

ko’rsatkichlarini jamlash mumkin emas. 

Demak, moddiy o’lchovlari yordamida korxonaning moddiy qiymatliklarini 

tavsiflovchi umumlashtirilgan ko’rsatkich olinishi mumkin emas. 

Mehnat o’lchovi sarflangan mehnat miqdorini hisoblab chiqish uchun 

qo’llaniladi va kishi-kuni, kishi-soati birliklarida ifodalanadi. Mehnat o’lchovi 

yordamida mehnat unumdorligi ko’rsatkichlari, korxona xodimlarining ish haqi 

hisoblab chiqiladi, ishchilarning ishlab chiqarish normalari belgilanadi va nazorat 

qilinadi. Bu o’lchov ko’pincha moddiy o’lchovi bilan birgalikda qo’llaniladi. 

Masalan, ishlab chi^arishning normalarini bajarilishini nazorat qilishda 

mahsulotning u yoki bu miqdorini ishlab chiqarish uchun qancha vaqt 

sarflanayotganligi hisoblab chiqiladi; mehnat unumdorligini hisoblab chiqishda - 

ularning vaqt birligvdagi (kun, soat) ishlab chiqarish miqdori qancha ekanligi va 

hokazolar hisoblab chiqiladi. Shunday qilib, mehnat o’lchovi yordamida u yoki bu 

jarayondagi mehnat sarflarining samaradorligi aniqlanadi. 

Natura o’lchovlaridan farqli o’laroq, mehnat o’lchovlari ayrim hollarda, 

masalan, mahsulotning har xil turlarini ishlab chiqarishga qilingan mehnat sarflari 

miqdorini aniqlash uchun foydalaniladigan normalashtirilgan vaqt ko’rsatkichlarini 

hisoblab chiqish yo’li bilan har xil bo’lgan hajmlarni o’zaro solishtirish imkonini 

beradi. 



Ish vaqtidan universal o’lchov birligi sifatida mehnat sarflarini bevosita 

hisobga olish uchun foydalaniladi. 

Qiymat o’lchovi hisob obyektlarini yagona, bir xil ifodalashda qo’llaniladi. 

O’zbekiston Respublikasida pul o’lchovi vazifasini so’m va uning qismi bo’lgan 

tiyin bajaradi. Qiymat o’lchov yordamida har xil bo’lgan xo’jalik mablag’lar va 

jarayonlarning umumlashtirilgan ko’rsatkichlari, masalan, korxonadagi har xil 

materiallarning umumiy hajmi yoki undagi ishlab chiqarilayotgan mahsulotga 

qilingan barcha xarajatlarning umumiy summasi hisoblab chiqiladi. 

Qiymat o’lchovidan foydalanish qiymat qonunining mavjudligi bilan 

belgilanadi, chunki unda xo’jalik faoliyatining eng muhim ko’rsatkichlari faqat pul 

shaklida ifodalanishi mumkin. 

Qiymat o’lchovi yordamida korxona faoliyatini rejalashtirish hamda korxona 

va uning tarkibiy qismi faoliyati natijalari ustidan nazorat amalga oshiriladi. U 

korxona va tashkilotlarning kredit va hisob-kitob aloqalarini ifodalovchi vosita 

bo’lib hisoblanadi. 

Binobarin, pul o’lchovi xo’jalik faoliyatining eng muhim bo’lgan miqdoriy va 

sifat ko’rsatkichlari hisoblangan ishlab chiqarish hajmi, foyda, rentabellik, likvidlik 

korxonaning to’lov qobiliyati va boshqa ko’rsatkichlarni hisoblab chiqish uchun 

zarurdir. Qiymat o’lchovi hisobda ko’pincha moddiy va mehnat o’lchovlari bilan 

birgalikda qo’llaniladi.  

 

2. Hisobning predmeti,  vazifalari va uning turlari 

 

Korxona, tashkilot va muassasalarda buxgalteriya hisobi xo’jalik faoliyatini 

kuzatish, boshqarish va nazorat qilish maqsadida yuritiladi. Buning mazmunida 

ijtimoiy mahsulotni takror ishlab chiqarish yotadi. Ijtimoiy ishlab chiqarish o’z 

navbatida ishlab chiqarish va noishlab chiqarish sohalariga bo’linadi. 

Ishlab chiqarish sohasiga moddiy boyliklarni ishlab chiqaruvchi hamda 

moddiy boyliklarni ishlab chiqaruvchilardan iste’molchilarga yetkazib berish bilan 

band bo’lgan tarmoqlari kiradi. 

Ijtimoiy mahsulotni takror ishlab chiqarish - korxonaning jamg’armalaridan, 

ya’ni ishlab chiqarish faoliyati uchun zarur bo’lgan moddiy va pul mablag’laridan 

foydalanish yo’li bilan amalga oshiriladi. Mulkchilikning har xil shakllaridagi 

korxonalarga zarur bo’lgan mablag’lar ma’lum manbalar hisobidan shakllanadi. 

Ishlab chiqarish - taqsimot, aylanish va iste’mol jarayonlariga xizmat qila turib, 

korxonalar mablag’lari uzluksiz doirada aylanishni amalga oshiradi. Shuning 

uchun buxgalteriya hisobi bu yerda moddiy boyliklarni yaratishga yo’naltirilgan 

doiraviy aylanish jarayonidagi korxona mablag’larining holatlari va ulardan 

foydalanishni samarali boshqarish uchun zarur bo’lgan axborotni shakllantiradi. 

Noishlab chiqarish sohasini aholiga xizmatlar ko’rsatuvchi tarmoqlari tashkil 

qiladi. Bularga sog’liqni saqlash, xalq ta’limi, san’at hamda davlat boshqarmalari 

va mudofaa muassasalari kiradi. Noishlab chiqarish sohasida garchi mahsulot 

ishlab chiqarilmasa ham, u ishlab chiqarish sohasiga o’zining natijalari orqali 

ijobiy ta’sir qiladi. 

Noishlab chiqarish sohasi tashkilotlari va muassasalarining xo’jalik 



faoliyatlari, ularga davlat budjetidan qisman ajratilgan hamda o’zi ishlab topgan 

mablag’lardan qay darajada samarali foydalanilayotganini boshqarishdan iborat. 

Shunday qilib, noishlab chiqarish sohasida ishlab chiqarish tarmog’ida yaratilgan 

ijtimoiy mahsulotning taqsimoti va iste’moli sodir bo’ladi. Demak, buxgalteriya 

hisobi noishlab chiqarish sohasiga ajratilgan mablag’larning holati, sarflanishi 

haqida axborotlarni shakllantiradi. 

Moddiy boyliklarning noishlab chiqarish sohasida iste’mol qilinishi, noishlab 

chiqarishning bir qismidir. Undan tashqari, noishlab chiqarishning iste’moliga 

shaxsiy iste’mol va jamiyat a’zolarining ehtiyojlarini qondirish ham kiradi. 

Shaxsiy iste’molni buxgalteriya hisobi bevosita o’z ichiga olmaydi. Lekin shaxsiy 

iste’mol buxgalteriya hisobida mutlaqo aks ettirilmaydi, deb o’ylash xatodir. 

Haqiqatda, buxgalteriya hisobi uni aks ettiradi, lekin uni tavsiflash uchun zarur 

bo’lgan barcha ko’rsatkichlarga ega emas. Shaxsiy iste’mol to’g’risidagi 

ma’lumotlarni savdo, umumiy ovqatlanish korxonalari, xalq ta’limi, sog’liqni 

saqlash muassasalari va boshqa tashkilotlarning hisobotlaridan olish mumkin. Bu 

ma’lumotlar bo’yicha statistika bo’limlari shaxsiy iste’molni tavsiflovchi 

ko’rsatkichlarni aniqlaydi. 

Ijtimoiy mahsulotni takror ishlab chiqarishdan tashqari buxgalteriya hisobida 

mehnat kuchlari va ishlab chiqarish munosabatlarini takror ishlab chiqarish ham 

aks ettiriladi. 

Buxgalteriya hisobida ishchi kuchini takror ishlab chiqarish, mehnat kuchini 

tayyorlash bilan bog’liq bo’lgan har xil xarajatlarni hamda ish haqi va ularning 

turli xildagi daromadlari harakatini hisoblab topish yo’li bilan aniqlanadi. Ishchi 

kuchini tayyorlash xarajatlari, ish haqini to’lash va xo’jaliklarning daromadlarini 

taqsimlash, moddiy qiymatliklar va pul mablag’larini sarflashni anglatadi. 

Ishlab chiqarish munosabatlarini takror ishlab chiqarish buxgalteriya hisobida 

mulkchilikning har xil shakllaridagi korxona jamg’armalarining mavjudligi va 

harakatini aks ettirgan holda qayd qilinadi. Тakror ishlab chiqarish jarayonida 

ularning o’zgarishini ko’rsatib, buxgalteriya hisobi mulkning rivojlanishini 

tavsiflaydi va shu bilan ishlab chiqarish munosabatlarini takror ishlab chiqarish 

haqidagi zarur ko’rsatkichlarni beradi. 

Yuqorida aytilganlardan shuni xulosa qilish mumkinki, buxgalteriya hisobi 

predmetining asosiy mazmuni korxonalar, tashkilotlar va muassasalarning xo’jalik 

faoliyatini amalga oshirishda foydalanadigan resurslarni samarali boshqarish uchun 

zarur bo’lgan axborotni shakllantirishdan iborat. Shu mablag’larning sarflanishi, 

ishlab chiqarish hajmi va faoliyat natijalarini ratsional hamda to’g’ri boshqarish 

hozirgi vaqtda muhim ahamiyat kasb etadi. 

Shunday qilib, buxgalteriya hisobining predmeti- ishlab chiqarish 

jarayonidagi korxonalar, tashkilotlar va muassasalarning samarali boshqarilishida 

mablag’lar holati hamda ulardan unumli foydalanish haqidagi axborotlarni 

shakllantirish hisoblanadi. 

Buxgalteriya hisobining predmetini o’rganishda, uning tarixiy xarakterini 

hisobga olish kerak. Chunki buxgalteriya hisobi predmetning mazmuni har xil 

iqtisodiy tuzumlarda bir xil bo’lmagan. Ularning o’zgarishi bir tuzumdan 

boshqasiga o’tish paytida, mulkchilik shakllarining rivojlanishi bilan belgilanib 



borilgan.  

Boshlang’ich jamoa tuzumida hisobning predmeti sifatida umumiy mulkchilik 

tashkil qilgan mablag’lar va shu mablag’lardan foydalanishga doir operatsiyalar 

qaralgan. Ushbu mulkchilik jamiyatida feodallarning ishlab chiqarish vositalariga 

va qullarga bo’lgan egaligi hisobning predmeti bo’lgan. 

Ishlab chiqarish vositalari, mehnat buyumlaridan tashqari, bevosita jonli 

mehnat sohibi va dehqonga ega bo’lgan feodal o’z xohishiga ko’ra ularni xarid 

qilishi hamda sotishi mumkin edi. Shuning uchun ham bu davrda mehnat kuchlari 

hisob predmetiga kiritilgan. 

Turli xil mulkchilik shakllariga asoslangan, rivojlangan bozor iqtisodiyotidagi 

jamiyatda individual kapital yoki mulk egasining kapitali buxgalteriya hisobining 

predmeti hisoblanadi. Buxgalteriya hisobi bu yerda birinchi navbatda, mulk egasi 

yoki mulk egalari tomonidan korxonalarga qo’yilgan resurslarni samarali 

boshqarish maqsadlari uchun axborotni shakllantiradi. Foydani oshirish maqsadida, 

xo’jalik yuritish subyektlari Nizomida ko’rsatilgan asosiy va boshqa moliyaviy 

faoliyat hisobiga boy berilgan imkoniyatlarni qidirib topish bilan shug’ullanadi. 

Demak, buxgalteriya hisobi predmetining mazmuni u yoki bu ijtimoiy 

tuzumga xos bo’lgan mulkchilik shakli bilan belgilanadi. Ya’ni, har bir jamiyatda 

moddiy ishlab chiqarishni tashkil qilish va samarali boshqarish uchun qanday 

ma’lumotlar talab qilinishiga bog’liq bo’ladi. 

Jamiyat rivojlangan sari hisobning ahamiyati ham uzluksiz o’sib boradi. 

Bunda uning qo’llanish doirasigina emas, balki unda aks ettiriladigan predmeti va 

bajaradigan funksiyalari ham tobora kengayib boradi. 

Buxgalteriya hisobining predmeti bilan bir qatorda uning obyektlarini ham 

farqlab olish lozim. Buxgalteriya hisobining obyektlari deganda, muayyan korxona 

ega bo’lgan moddiy va pul mablag’lari, uning boshqa tashkilotlar va muassasalar 

bilan bo’lgan yuridik munosabatlari, shuningdek mablag’lar hamda munosabatlarni 

o’zgartrfadigan xo’jalik operatsiyalari tushuniladi. Korxonaning moddiy va pul 

qiymatliklari o’z faoliyatini amalga oshirish uchun foydalaniladigan mablag’larini 

ifodalaydi. Хo’jalik muomalalari esa ishlab chiqarishning mazmunini ifodalovchi 

jarayonlarni tashkil qiladi. 

Ba’zida buxgalteriya hisobining predmeti deb o’z faoliyatini aks ettiruvchi 

operatsiyalar tushuniladi. Lekin bunday tushuncha hisob kategoriyalarini ilmiy 

talqiniga chalkashlik kiritadi. Chunki aks ettiriladigan narsalar buxgalteriya 

hisobining predmeti bo’lgani bilan, uning qo’llaniladigan joyiga ham shunday 

qarashimiz lozimligini bildirmaydi. 

Хo’jalik hisobining vazifalari iqtisodiyot rivojlanishining har bir bosqichida 

amalga oshirilayotgan xo’jalik siyosati bilan belgilanadi va quyidagilardan:   

 hisobda aks ettiriladigan obyektlarni boshqarish uchun ma’lumotlarni 

yig’ish, ularni filtrlash va kerakli axborotni shakllantirish; 

 korxonalar faoliyati natijalari haqidagi axborotni o’lchash va taqdim etish; 

 soliq organlariga mahalliy soliqlar, ish haqiga olinadigan soliqlar va ijtimoiy 

sug’urtaga ajratmalar, pensiya fondlari, ish bilan ta’minlash fondi, mulklar, 

transport vositalariga soliqlar, aksiz yig’imlari va qo’shilgan qiymat soliqlari va 

hokazolar bo’yicha to’lovlarning to’g’riligini nazorat qilish; 



 xo’jalik hisobini mustahkamlashga yordam berish; 

 xo’jalik operatsiyalarini samarali boshqarishdan iboratdir; 

Yuqorida keltirilgan vazifalardan tashqari xalq xo’jalik hisobi boshqa 

vazifalarni ham bajaradi. Хo’jalikdagi imkoniyatlarni yuzaga chiqarish va ulardan 

foydalanishga ta’sir ko’rsatadi. Uning ma’lumotlari bo’yicha ishlab chiqarishni 

kengaytirish imkoniyatlari, asbob-uskunalaridan foydalanishni yaxshilash, 

mablag’larni unumsiz sarflash sabablari aniqlanadi, korxona xo’jalik faoliyatidagi 

kamchiliklarni bartaraf qilish va uni yaxshilash yo’llari belgilanadi. 

Buxgalteriya hisobi butun mamlakat bo’yicha hamda har bir korxona, 

tashkilot va muassasa bo’yicha belgilangan ishlab chiqarish dasturining 

bajarilishini aks ettiradi. 

Хo’jalik hisobining oldiga qo’yilgan vazifalariga qarab, ularning uch turi 

mavjud: operativ, statistik va buxgalteriya hisobi. 

Operativ hisob- ayrim xo’jalik operatsiyalari va jarayonlarini bevosita ular 

sodir bo’layotgan vaqtida boshqarish maqsadida joriy kuzatish va nazorat qilish 

tizimi bo’lib hisoblanadi. Bu hisobning korxona va uning tarkibiy bo’linmalariga 

joriy rahbarlik qilish maqsadida ma’lumotlarni operativ ravishda olish va ulardan 

foydalanish uning farq qiladigan belgisi hisoblanadi. 

Operativ hisob turli-tuman xo’jalik xrdisalarni o’z ichiga olib, asosan ishlab 

chiqarish - texnika xususiyatidagi ko’rsatkichlar bilan ta’minlaydi. U mahsulot 

ishlab chiqarish bo’yicha topshiriqlarning bajarilayotganligi, xarajatlar 

normativlaridan kundalik chetga chiqishlar, ish kuchidan foydalanish va asbob-

uskunalarning yuklanganlik darajasi, shartnomalarga rioya qilinishi - mol yetkazib 

beruvchilar va xaridorlar bilan tuzilgan kontraktlarning bajarilishi haqidagi 

ma’lumotlar bilan ta’minlaydi. Operativ hisobda o’lchovlarning hamma turlari - 

moddiy, mehnat va qiymat o’lchovlaridan foydalaniladi. Lekin hisobning bu turi 

asosan bir turdagi operatsiyalarni aks ettirganligi va undan umumlashtirilgan 

ko’rsatklchlar talab qilinmaganligi sababli, unda asosan moddiy va mehnat 

o’lchovlaridan foydalaniladi. 

Nazoratning operativligini ta’minlash uchun xo’jalik operatsiyalarining 

borishi haqidagi axborotni tezroq olish kerak bo’ladi. Shuning uchun operativ 

hisobning ma’lumotlari iloji boricha osonroq yo’l bilan qayd qilinishi mumkin. 

Ularni bevosita kuzatish yo’li bilan yetkazishadi, telefon, faks, modem orqali, 

kompyuter aloqasi yordamida va boshqa yo’llar bilan xabar qilishadi. Hozirgi 

vaqtda operativ axborotni olish uchun mexanika va avtomatik o’lchov, tartibga 

soluvchi asboblar, moslamalardan foydalanish tobora kengayib bormoqda. Hisobni 

bunday tashkil qilish xo’jalik operatsiyalarining borishi ustidan ularning amalga 

oshirilishi vaqtida bevosita boshqarish imkonini beradi. 

Operativ hisobning ma’lumotlaridan mutlaq aniqlik talab etilmaydi, chunki 

ularning asosiy vazifasi - kuzatilayotgan obyektlarda sodir bo’layotgan 

o’zgarishlarni tezlik bilan xabar qilishdir. Shuning uchun amaliyotda operativ  

hisobdan faqat taxminiy axborotni olish bilan kifoyalanadilar. Lekin bu axborot 

yetarli darajada to’g’ri bo’lishi kerak, zeroki, unga qarab sodir bo’lgan 

o’zgarishlarning hajmi va tavsifi haqida ishonchli xulosa qilib, xatosiz bo’lgan 

boshqaruv qarorlarni qabul qilish mumkin bo’lsin. 



Operativ hisob korxonaning har xil bo’linmalari - bo’limlari, sexlari, 

omborlari va hokazolar tomonidan yuritiladi. 

Operativ axborot yordamida - menejerlar ishlab chiqarish, foyda bo’yicha 

topshiriqni bajarilishining borishi, korxonani ta’minlash va mahsulot sotishsi 

bo’yicha topshiriqlarning bajarilishi, tovar moddiy qiymatliklar zaxirasining 

darajasi hamda boshqa korxonalar, tashkilotlar, muassasalar bilan hisob-

kitoblarning holati va borishi haqidagi ma’lumotlarni olishda foydalanishadi. 

Operativ hisob korxonani ishchi kuchi bilan ta’minlanganligi, uning harakati, 

xodimlarning malakasini oshirish va boshqalar ustidan nazorat qilish uchun 

zarurdir. Sexlar, omborlar va boshqa bo’linmalar xodimlari undan ma’lum xo’jalik 

qismidagi topshiriqlarning bajarilishi haqidagi ma’lumotlar olishadi. 

Operativ hisobdan ishlab chiqarish bo’linmalarida sodir bo’layotgan 

operatsiyalar yoki jarayonlarning borishi haqidagi axborotlarni olishda keng 

foydalaniladi. Bu yerda u maxsus grafiklar, xabarchi taxtalar va boshqalar 

yordamida amalga oshiriladi. 

Operativ hisobning ba’zi ma’lumotlaridan faqat korxonaning tarkibiy 

qismidagina foydalanilmay, ulardan boshqaruv organlarida ham foydalaniladi. 

Bunday ma’lumotlar umumlashtirilib, ichki operativ hisobot tarkibiga kiritilishi 

mumkin. Operativ hisobotning ko’rsatkichlari ayrim tarmoqlar va butun xalq 

xo’jaligi miqyosida tegishli jarayonlarni borishi ustidan kuzatish va axborotni 

umumlashtirish uchun xizmat qiladi. Operativ hisobotdan, masalan, mahsulot 

iishab chiqarish, xom ashyo bilan ta’minlanganlik, ishga kelish, ekish va hosil 

yig’ishning borishi haqida va boshqa ma’lumotlar olinadi. Operativ hisobning 

ma’lumotlari ulardan keyinchalik foydalanishda buxgalteriya yoki statistik hisobda 

qayta ishlanadi. 

Statistik hisob- ommaviy xo’jalik hodisalar to’g’risidagi ma’lumotlarni 

yig’ish va ishlash tizimidan iborat. Хo’jalik hisobining bu turi butun xo’jalik va 

uning tarmoqlarining rivojlanish jarayonini o’rganishga yo’naltirilgan. Undan 

korxona, tashkilot va muassasalarda sodir bo’layotgan turli-tuman ommaviy 

hodisalarni kuzatish uchun foydalaniladi. Uning yordamida xo’jalik faoliyatining 

turli-tuman miqdoriy va sifat ko’rsatkichlari hisoblab chiqiladi. Sanoatda 

bundaylarga, masalan, ishlab chiqarish hajmi, o’rtacha ish haqi, ish vaqtidan 

foydalanish, mehnat unumdorligi darajasi o’sishi va hokazo ko’rsatkichlar kiradi. 

Dastlabki statistik kuzatuvlarning ma’lumotlari tumanlar, viloyatlar va umuman 

respublika xalq xo’jaligining ayrim tarmoqlari bo’yicha umumlashtiriladi. 

Statistik hisob statistika fani - statistika usullaridan foydalanadi. Mustaqil 

ijtimoiy fan sifatida statistika faqat xo’jalik hodisalarinigina o’z ichiga olmay, 

jamiyat hayotining boshqa tomonlarini ham qamrab oladi. Jumladan, uning 

yordamida aholi soni, tarkibi va harakati, xalq xayotining moddiy va madaniy 

darajasi, uning ijtimoiy hayoti haqidagi ko’rsatkichlar olinadi. 

Хo’jalik xodisalari haqidagi ma’lumotlar statistik hisob tomonidan operativ 

va buxgalteriya hisobi korxona, tashkilot va muassasalarda mustaqil ravishda 

tashkil qilinadigan dastlabki hisobdan olinadi. Ba’zi ma’lumotlar statistik 

kuzatuvning alohida shakllari - qayta ro’yxatga olish va tekshirishlar yordamida 

olinadi. Uzluksiz kuzatib bo’lmaydigan ommaviy hodisalarni tavsiflash uchun 



dastlab kuzatish usulidan keng foydalaniladi. 

Тarmoqlar, xalq xo’jaligi miqyosidagi xo’jalik hodisalarini tavsiflovchi 

ma’lumotlar asosan maxsus davlat statistika organlari - Makroiqtisodiyot va 

statistika vazirligining statistika boshqarmasi tomonidan olinadi va ishlab 

chiqiladi. Dastlabki materiallarni ilmiy ishlash va taxlil qilish olingan 

ko’rsatkichlarni ular tomonidan yig’ish va guruhlash, o’rtacha sonlar usuli, nisbiy 

jamlash, indekslar, dinamik qatorlar va shu kabi maxsus usullardan foydalanish 

yordamida amalga oshiriladi. 

Statistik hisobning ko’rsatkichlarini hisoblab chiqish uchun ham barcha 

mavjud o’lchovlar - natura, mehnat va pul o’lchovlaridan, o’rganilayotgan 

hodisaning mazmuni va qo’yilgan vazifalariga qarab foydalaniladi. 

Buxgalteriya hisobi- ichki boshqarish va tashqi iste’molchilarning 

maqsadlari uchun joriy va yakuniy axborotni olish bilan korxonalar, tashkilotlar va 

muassasalarning xo’jalik faoliyati ustidan uzluksiz va o’zaro bog’liq bo’lgan 

kuzatish va nazorat qilish tizimidan iborat. 

Buxgalteriya hisobi yordamida xo’jalikda mavjud bo’lgan har xil turdagi 

moddiy qiymatliklar va pul mablag’larining miqdori, boshqa korxona va 

tashkilotlar bilan hisob-kitoblarning holati, undagi boshqa resurslarning umumiy 

hajmi haqida ma’lumotlar olinadi; tayyorlangan materiallar, ishlab chiqarilgan va 

sotilgan mahsulot hajmi va tannarxi aniqlanadi; xo’jalik faoliyatining moliyaviy 

natijalari - foyda yoki zarar hisoblab chiqiladi; korxonaning rentabelligi hamda 

korxona va uning tarkibiy qismlari boshqa qator ko’rsatkichlari hisoblab 

aniqlanadi. 

Buxgalteriya hisobida ham operativ va statistik hisobdagi kabi barcha 

o’lchovlar - natura, mehnat va pul o’lchovlari qo’llaniladi. Lekin unda pul 

o’lchovga alohida ahamiyat beriladi, chunki u buxgalteriya hisobining 

umumlashtiruvchi ko’rsatkichlarini olish imkonini beradi. Shuning uchun pul 

o’lchovda buxgalteriya hisobining barcha obyektlari, garchi ular natura va mehnat 

o’lchovlarida aks ettirilgan bo’lsa ham, albatta, pul o’lchovida ifodalanadi. 

Pul o’lchovi yordamida buxgalteriya hisobi, masalan, quyidagi 

umumlashtiruvchi ko’rsatkichlarni beradi: korxonaning barcha mablag’lari hajmi, 

ishlab chiqarishga qilingan xarajatlar, davr xarajatlari, ko’zda tutilmagan xarajatlar, 

mahsulotning ishlab chiqarish tannarxi, sotishdan olingan yalpi tushum, morjinal 

foyda va shu kabilar. 

Buxgalteriya hisobining eng muhim xususiyatlaridan biri shundaki, unda 

barcha xo’jalik operatsiyalari yoppasiga qayd qilinadi. Bu narsa barcha xo’jalik 

jarayonlarining to’la tavsifini olish uchun zarurdir. 

Buxgalteriya hisobining boshqa xususiyati, uning hujjatlanishidir. 

Buxgalteriya hisobi tizimida qayd qilinadigan xar bir operatsiya dastlab 

hujjatlashtirilishi kerak. Hujjat buxgalteriya hisobi ma’lumotlarining yagona 

manbai hisoblanadi. Barcha operatsiyalarni qamrab oladigan hujjatlarning 

mavjudligi buxgalteriya hisobi ma’lumotlaridan moddiy javobgar shaxslar faoliyati 

ustidan nazorat qilish uchun foydalanish va boshqarish uchun asoslangan 

ma’lumotlar olish imkoniyatini beradi. 

Buxgalteriya hisobida yig’ma yakunlangan ko’rsatkichlarni olish uchun 



yig’ilgan ma’lumotlarni ilmiy ishlashning maxsus usullaridan foydalaniladi. Bu 

usullarning muhim xususiyatlari shundan iboratki, ular alohida ajratib olingan 

korxona, tashkilotlar va muassasalarning butun xo’jalik faoliyatini uzluksiz va 

o’zaro bog’langan holda aks ettirilishini ta’minlaydi. 

Buxgalteriya hisobining ma’lumotlari ayrim korxona, tashkilot va 

muassasalar hamda ma’lum bir kompaniya tarkibiga kiradigan korxonalar guruhi 

bo’yicha boshqaruv qarorlarini qabul qilish va ularning ishini audit qilish uchun 

audit manbai sifatida xizmat qiladi. Buxgalteriya hisobining qator ko’rsatkichlari 

umumlashtirilgan ko’rinishda korxonaning moliyaviy holatini baholashda 

ishlatiladi.  

Umumlashtirilgan ko’rsatkichlarning bir guruhi faoliyatni baholashda 

ko’pincha buxgalteriya hisobining ma’lumotlariga asoslanadigan statistika 

yordamida olinadi. 

Bozor iqtisodiyoti sharoitida buxgalteriya hisobining yagona tizimi o’zaro 

bog’liq bo’lgan ikki qismdan rahbariyat tomonidan ichki foydalanish uchun 

o’lchanadigan, ishlanadigan va topshiriladigan hisob axborotining barcha turlarini 

o’z ichiga oladi. Moliyaviy hisob rahbariyat tomonidan firma ichida ipshatiladigan 

axborotdan tashqari, tashkilotdan tashqaridagilarga xabar qilinadigan axborotdan 

iborat bo’ladi. 

Хo’jalik hisobining har bir turi - operativ, statistik va buxgalteriya hisobi 

korxonalarni, hududlar va respublika boshqaruv jarayonida ma’lum rol o’ynaydi. 

Hisobning o’zaro chambarchas bog’langan uchta turi xalq xo’jalik hisobining 

yagona tizimini tashkil qiladi. Bu tizimning to’g’ri tuzilishi va doimiy 

rivojlantirilishi bozor iqtisodiyoti sharoitida muhim ahamiyat kasb etadi. 

Hisobning barcha turlarining vazifalari umuman olganda bir xildir, lekin ular 

alohida olingan obyektlarga nisbatan hal etiladi. 

Statistik hisob buxgalteriya hisobining, ayniqsa, yakuniy ma’lumotlaridan 

keng foydalanadi. Bunda u bu ma’lumotlardan ba’zi tarmoqlar va xalq xo’jaligi 

miqyosida har xil umumlashtiruvlar uchun zaminiy materiallar sifatida 

foydalanadi. O’z navbatida buxgalteriya hisobi ham ko’p hollarda statistika 

ma’lumotlaridan foydalanadi. Jumladan, ishchilarning ish haqini aniqlashda 

statistika usullari bilan hisoblab topilgan ishlab chiqarish normalari bajarilishi 

ko’rsatkichlaridan foydalaniladi. 

Хo’jalik hisobi uch turining o’zaro bog’liqligi yagona dastlabki 

hujjatlashtirishdan foydalanish bilan ta’minlanadi. Yagona dastlabki 

hujjatlashtirish deganda hisobning barcha turlaridagi operatsiyalarni aks ettirish 

uchun bir turdagi ma’lumotlardan va bir turdagi hujjatlardan foydalanish 

tushuniladi. Bunday amal hisob ko’rsatkichlaridagi qarama-qarshiliklarni bar-taraf 

qiladi va hisobdagi parallellik bilan ishlashni yuzaga keltiradi. 

Хo’jalik hisobining har xil turlari va uning butun tizimi uzluksiz rivojlanib 

boradi. Dastlabki ma’lumotlarni yig’ish, texnikasi, ishlash uslublari yaxshilanib 

bormoqda. Shuni ta’kidlash lozimki, xalqaro standartlariga javob beradigan va 

bozor iqtisodiyoti xususiyatlariga mos keladigan hisobning yangi tizimini ishlab 

chiqishda, olimlar va amaliyotchilar rivojlangan bozor iqtisodiyotidagi 

mamlakatlarda bu sohada yaratilgan narsalarga ko’r-ko’rona yondoshayotganlari 



yo’q. Lekin xorij mamlakatlarining amaliyotini o’rganish, ularni chuqur va har 

tomonlama tahlil qilish O’zbekiston Respublikasida xo’jalik hisobini 

takomillashtirish imkoniyatini beradi.       
 

3. Хo’jalik  jarayonlari 

 

Тurli mulkchilik shakllarida faoliyat yurituvchi korxonalarning vazifasi, o’z 

faoliyati jarayonida mahsulot ishlab chiqarishdan iborat. Bu vazifani bajarish 

uchun birinchi navbatda ta’minot jarayonini bosib o’tishi, ishlab chiqarish va 

undan keyin esa uni sotish jarayoniga kelishi kerak. Bu uchta bosqich har doim bir 

-birlarining o’rnini egallaydi va shu bilan korxonada mablag’larning uzluksiz 

aylanishini hosil qiladi. 

Mablag’lar aylanishidagi asosiy bosqich-  moddiy boyliklarni yaratish 

jarayoni sodir bo’ladigan ishlab chiqarish bosqichidir. Bu yerda ishlab chiqarilgan 

buyumlar nafaqat tashqi ko’rinishi va xususiyati bilan, balki qiymatining hajmi 

bilan farq qiladigan yangi mahsulot tayyorlanadi. Yangidan tayyorlangan 

mahsulot, sarflangan ishlab chiqarish vositalarining xodimlar mehnati bilan 

yaratilgan zaruriy va qo’shimcha mahsulotdan tashkil topgan yangi qiymatlardan 

iborat bo’ladi. 

Ishlab chiqarish jarayonini buxgalteriya hisobida aks ettirish, birinchidan, 

unga qilingan xarajatlar - sarflangan mablag’lar, ishchi kuchi va ikkinchidan, 

ishlab chiqarilgan mahsulotlar - tayyor buyumlarda qayd etiladi. Ishlab chiqarish 

xarajatlari pul shaklida hisobga olinadi. Bu ishlab chiqarish xarajatlarini yagona 

o’lchov birligida ifodalash, tayyor mahsulotning ishlab chiqarish tannarxi haqida 

yig’ma ko’rsatkichni olish uchun zarur. Pul shakli bilan birgalikda, moddiy xarajat 

sarflari buxgalteriya hisobida tegishli tartibda natura va mehnat o’lchovlarda ham 

ko’rsatiladi. Bu o’lchovlar pulda baholash uchun asos hisoblanib, ulardan 

xarajatlar hajmini boshqarish uchun foydalaniladi. Buxgalteriya hisobi mehnat 

vositalari va ishchi kuchi sarfini aks ettira turib, ishlab chiharish jarayonining 

boshqa tomonini anglatadigan ishlab chiqarish iste’molini ham o’z ichiga oladi. 

Ko’pgina korxonalarda ishlab chiqarish vositalari birdaniga tayyor 

mahsulotga aylanmaydi. Chunki ularga mehnatning ta’siri yangitdan yaratilgan 

mehnat mahsuli sifatida, ma’lum vaqtni talab qiladi. Shu vaqtning o’tishi 

davomida ular tugallanmagan ishlab chiqarish shaklida bo’lib turadi. 

Ishlab chiqarish jarayonida yaratilgan milliy daromadni taqsimlash jarayoni 

vujudga keladi. Тaqsimlash paytida zaruriy mahsulotning puldagi ifodasi, korxona 

va davlatning markazlashtirilgan sof daromadining summasi hisoblab chiqiladi. 

Bunda korxonaning foydasi buxgalteriya hisobida keyinroq, ya’ni sotish 

tugagandan so’nggina aniqlanadi va qayd qilinadi. Korxonaning mablag’lari 

boshqa bosqichlarda, ya’ni operatsiya jarayonida sodir bo’ladi. Bu - korxona 

ta’minoti va tayyor buyumlarni sotish bosqichlari. 

Тa’minot doirasida korxona pul mablag’lari hisobiga o’ziga zarur bo’lgan 

moddiy boyliklarni sotib oladi. Sotish bosqichida ishlab chiqarish jarayonida 

yaratilgan mahsulotning iste’molchilarga sotish sodir bo’ladi. Bu bosqichning 

yakunida korxona zaxiralari yana pul shakliga kiradi. 



Korxonaning ta’minoti va sotish jarayonlarini aks ettirishda buxgalteriya 

hisobi quyidagilarni qayd qilishi zarur: jarayonlar bilan bog’liq bo’lgan xarajatlar, 

ya’ni ishlab chiqarish vositalarini xarid qilish va mahsulot sotishiga qilingan 

xarajatlar; ta’minot jarayonida xarid qilinadigan buyumlar; sotish uchun 

mo’ljallangan va sotish jarayonida joylashgan ishlab chiqarish mahsulotlari hamda 

sotilgan buyumlar uchun korxonalar tomonidan olinadigan pul mablag’lari va h.k.  

Sotilgan mahsulotning summasi ishlab chiqarishga qilingan xarajatlar 

summasidan korxona tomonidan belgilangan sof daromad miqdoriga ko’p bo’ladi. 

Shunday qilib, sotish jarayonining yakunlanishi moddiy ishlab chiqarish 

sohasida yaratilgan sof daromadni taqsimlash imkonini beradi. Bu yerda 

buxgalteriya hisobi davlat daromadiga o’tkazilishi lozim bo’lgan, korxona 

tomonidan olingan summasi, qo’shilgan qiymat solig’i, aksiz solig’i, foyda solig’i 

aniqlanadi va qayd qilinadi. 

Sotish jarayoni tugagandan so’ng korxona tegishli organlarga berilishi kerak 

bo’lgan summalarni o’tkazish imkoniga ega bo’ladi. 

Тovar ishlab chiqarish sharoitida korxona mablag’larining aylanish davri 

uning boshqa korxonalar, tashkilotlar va muassasalar bilan xo’jalik aloqalarini 

yuzaga keltiradi. Bunday aloqalar korxonada mol yetkazib beruvchilar va 

xaridorlar bilan ta’minot hamda mahsulot sotishni amalga oshirishda, bosh 

kompaniya bilan unga u yoki bu mablag’larni topshirish yoki olib qo’yish paytida, 

bank muassasalari bilan ulardan ssudalar olishda, budjetdan tashqari tashkilotlar 

bilan ijtimoiy ehtiyojlarga doir hisob - kitoblarda yuzaga keladi. Хo’jalik aloqalari 

buxgalteriya hisobida korxona mablag’larini aylanish davrining tegishli bosqichlari 

aks ettirilayotgan paytdan qamrab olinadi. 

Ishlab chiqarish vositalari va ishchi kuchini ishlab chiqarish maqsadlari uchun 

qilingan iste’moldan tashqari, korxonada noishlab chiqarish iste’mollari ham sodir 

bo’ladi. 

Noishlab chiqarish iste’moliga korxona tasarrufidagi mablag’laridan 

foydalanish kiradi. Ularning tarkibiga uy-joy, maishiy xizmatlar, sog’liqni saqlash 

va boshqa shu kabi mablag’lari kiradi. Bu mablag’larning holati va ulardan 

foydalanishni ham buxgalteriya hisobida hisobga olinadi.                       

Korxona mablag’larining aylanish davri shundan iboratki, ular - ishlab 

chiqarishga, ishlab chiqarish - tovarlarga, tovarlar esa yana yul shakliga aylanadi. 

Demak, mablag’larning aylanish davri faqat uning xar xil bosqichlari ketma - ket 

uzluksiz kelib tursagina sodir bo’lishi mumkin. 

Mablag’larning aylanish davrini to’g’ri tashkil qilish, ularni har bir 

bosqichini; bo’lgan muddatlarda bo’lishini talab qiladi. Korxonalarda vujudga 

keladigan jarayonlar odatda har doim, deyarli uzluksiz sodir bo’ladi. Shuning 

uchun ham, korxonalar har bir bosqichda, ya’ni uch shakldagi - pul, ishlab 

chiqarish va tovar mablag’lariga ega bo’lishi kerak. Shu bilan birga bu 

mablag’larning miqdori korxona faoliyatining xajmiga to’g’ri kelishi va har bir 

boskichda normal ishni ta’minlashi kerak. 

Barcha jarayonlar - ta’minot, ishlab chiqarish va sotish - alohida xo’jalik 

operatsiyalaridan iborat. Masalan, ta’minot va sotish qator xarajatlar qilish - sotish 

hodisalaridan tashkil topadi. Ishlab chiqarishda mehnat buyumlarini mahsulot 



tayyorlashga sarflash, korxona xodimlariga bajargan ishlari uchun ish haqi 

hisoblash, mehnat vositalaridan mahsulot ishlab chiqarishda foydalanganlik uchun 

amortizatsiya ajratmalarini hisoblash va xokazolarni qayta - qayta qiymatda 

amalga oshiradi. 

Har bir operatsiyaning asosiy mazmuni korxona mablag’larining harakati, 

ularning shakllari o’zgarishidan iborat. Masalan, materiallarni xarid qilishda 

korxona pul mablag’lari o’rniga o’zlariga kerak bo’lgan mehnat buyumlarini oladi 

va ularni sarflashda mehnat buyumlarini ishlab chiqarish jarayoni yuzaga kelib, 

tayyor mahsulot olinadi. 

Bundan shuni xulosa qilish mumkinki, xo’jalik operatsiyalari ishlab chiqarish 

faoliyatini amalga oshirshda korxona mablag’larining harakatidan iborat ekan. 

Хo’jalik operatsiyalarini buxgalteriya hisobida aks ettirish boshqarish obyekti 

haqida kerakli axborotlarni olish, mablag’lardan samarali foydalanish darajasini 

baholash imkonini beradi. Shuning uchun ham ular buxgalteriya hisobining asosiy 

mazmunini tashkil qiladi. 

 

4.  Хo’jalik  mablag’lari  va  ularning  manbalari  tasnifi 

 

Хo’jalik jarayonlari ma’lum mablag’lar zaxirasini talab etadi. Shuning uchun 

ham, ishlab chiqarish korxonalari imoratlar, mashinalar, uskunalar, materiallar, pul 

mablag’lari, nomoddiy aktivlar va shu kabi boshqa mablag’larga ega bo’ladi. 

Korxona mablag’larining manbalari- davlat jamg’armasidan, aksiyalarni chiqarish 

va sotishdan, muassislarning badallaridan, banklarning kreditlari hamda boshqa 

korxonalar va tashkilotlardan olingan qarzlar hisobidan, foydadan va boshqalardan 

tashkil etiladi. Хo’jalik faoliyatini to’g’ri boshqarishda korxonaning qanday 

mablag’larga egaligi, ularning joylashuvi hamda bu mablag’lar manbalari va 

maqsadlarini bilish kerak. 

Shunga qarab korxonaning barcha mablag’lari ikki qismga guruhlanadi: 

birinchidan, ularning turlari hamda joylashganligiga qarab va ikkinchidan, tashkil 

topish manbai va qanday maqsadlarga yo’naltirilganligiga qarab. 

Mablag’larni turlari va joylanishi bo’yicha guruhlash korxonaning xo’jalik 

faoliyatini xususiyatlariga bog’liq bo’ladi. Sanoat korxonalariga birinchi navbatda 

ishlab chiqarish faoliyatini amalga oshirish uchun mablag’lar bo’lishi kerak. 

Undan tashqari u operatsiya jarayonining ikki - ta’minot va sotish bosqichida 

ishlatiladigan mablag’larga ega bo’lishi kerak. Odatda korxonalar o’z 

xodimlarining ehtiyojlariga xizmat qiladigan noishlab chiqarish sohasidagi 

mablag’larga ham ega bo’ladi. Shunday qilib, korxona mablag’lari o’zlarining 

turlari va joylashishi bo’yicha quyidagi guruhlarga bo’linadi: iishab chiqarish 

vositalari; operatsiya sohasidagi mablag’lar; noishlab chiqarish sohasidagi 

mablag’lar. 

Ishlab chiqarish vositalari mehnat vositalari va mehnat buyumlaridan iborat 

bo’ladi. 

Mehnat vositalari - insonning yaratayotgan buyumlariga o’z ta’sirini 

o’tkazuvchi vositalar hisoblanadi. Mehnat vositalari tarkibida ishlab chiqarish 

qurollari yetakchi rolni o’ynaydi. Ishlab chiqarish qurollari yordamida ishchilar 



mehnat buyumlarining tashqi ko’rinishini o’zgartiradilar, ularga yangi tus beradilar 

va mehnat mahsuliga aylantiradilar. Mehnat vositalariga, shuningdek imoratlar, 

inshootlar, transport vositalari va xo’jalik jihozlari ham kiradi. Ular ishlab 

chiqarish jarayonini normal amalga oshirish uchun kerakli sharoitlar yaratib, uni 

to’g’ri tashkil etishga yordam beradi. 

Barcha mehnat vositalarining xususiyatlari shundan iboratki, ular mahsulotni 

tayyorlash jarayonida uzoq muddat davomida qatnashadilar, ko’plab ishlab 

chiqarish jarayonlariga xizmat qiladilar va shu bilan birga o’z tashqi ko’rinishlari, 

xususiyatlarini o’zgartirmasdan saqlab qoladilar. Ayni bir vaqtda mehnat vositalari 

o’z qiymatini asta-sekin ishlab chiqarilgan mahsulot, bajarilgan ish va xizmatlar 

tannarxiga, davr xarajatlariga o’tkazadilar. Bu ularning eskirishiga va qiymatining 

kamayishiga olib keladi. 

Undan tashqari, korxonalar nomoddiy aktivlarga ega bo’lib, kapital 

qo’yilmalar hamda uzoq muddatli moliyaviy qo’yilmalarni amalga oshirishlari 

mumkin. 

Nomoddiy aktivlar o’z egalariga uzoq muddatli huquqlar yoki afzalliklar 

beradi. Ularga patentlar, mualliflik huquqlari, firmaning bahosi, savdo markalari, 

alohida imtiyozlar, litsenziyalar, formulalar, texnologiyalar, nou-xau, kompyuter 

dasturlari va hokazolar kiradi. Nomoddiy aktivlar ham asosiy vositalar singari 

foydalanish muddatlarida o’zlarining qiymatini mahsulot ishlab chiqarish tannarxi 

va davr xarajatlariga asta-sekin o’tkazib boradi. 

Korxonalar uzoq muddatli xarakterga ega bo’lgan boshqa aktivlarga ham 

kapital qo’yilmalar qilishi mumkin. Ularning tarkibiga asosiy vositalarni sotib 

olish, yangi obyektlarni qurish va hokazolarni kiritish mumkin. 

Uzoq muddatli moliyaviy qo’yilmalar pay va aksiyalarga, obligatsiyalarga 

hamda boshqa korxonalarga qarz berish uchun bo’sh qolgan pul mablag’larini 

qo’yishdan ham iborat. 

Mehnat buyumlari mahsulot tayyorlashda boshlang’ich materialdan iborat. 

Ularga xom ashyo va materiallar, yarim tayyor mahsulotlar va tugallanmagan 

ishlab chiqarishlar kiradi. Shu guruhga yordamchi materiallar va yoqilg’ilar ham 

kiradi. Barcha mehnat vositalarining umumiyligi shundan iboratki, ular faqat 

birgina ishlab chiqarish jarayonida iste’mol qilinib, o’zlarining qiymatini 

tayyorlanayotgan mahsulot tannarxiga butunlay o’tkazadi. 

Хom ashyo va asosiy materiallar deb, ishlab chiqarilayotgan mahsulotning 

asosini tashkil qiluvchi mehnat buyumlariga aytiladi. Masalan, mashinasozlik 

zavodida asosiy materiallar sifatida mashinalarning ehtiyot qismlari 

tayyorlanadigan metalning har xil turlari tushuniladi. 

Yordamchi materiallar asosiylardan farqli o’laroq, tayyorlanayotgan 

mahsulotning asosini tashkil qilmay, faqat uning yuzaga kelishida qatnashadi. 

Bunda ular mehnat vositalarining normal ishlashi uchun  asosiy materiallarga 

qo’shish yo’li bilan ularga sifat o’zgarishlarini kiritish uchun yoki mehnat 

jarayoniga xizmat qilish uchun binolarni yoritish, mehnat sharoitlarining kerakli 

sanitariya va gigiyenasini ta’minlab turish uchun ishlatiladi. 

Yoqilg’i o’z mohiyatiga ko’ra yordamchi materiallarning bir turidir, 

yordamchi materiallar singari, ular mehnat vositalari tomonidan iste’mol qilinadi 



yoki asosiy materiallarga qo’shiladi hamda mehnat jarayoniga xizmat qilish uchun 

ishlatiladi. Hisobda yoqilg’i yordamchi materiallar tarkibidan alohida guruhlarga 

ajratilgan. Yordamchi materiallarning ko’pchilik qismi singari, yoqilg’ining bu 

xosiyati natura shaklida yangi mahsulotning tarkibiga kirmaydi. Lekin sarflangan 

yoqilg’ining qiymati yordamchi materiallarning qiymatiga o’xshab, ishlab 

chiqarish chiqimlari sifatida butunlay shu mahsulotning tannarxiga kiritiladi. 

Yarim tayyor mahsulotlar, ba’zi bir ishlov bosqichlarini o’tgan, lekin hali 

tayyor mahsulotga aylanmagan mehnat buyumlaridan iborat. Ularning xususiyati 

shundan iboratki, garchi ular mazkur bosqichdagi barcha ishlov operatsiyalarini 

o’tgan bo’lsalar xam, lekin ishlov yoki yig’ish uchun navbatdagi bosqichga 

yo’naltirilishi kerak bo’ladi.  

Mazkur korxonada tayyorlangan yarim tayyor mahsulotlar o’z ishlab 

chiqarishining yarim tayyor mahsuloti deb nomlanadi. Ulardan tashqari, sotib 

olingan yarim tayyor mahsulotlar ham bo’lishi mumkin. Sotib olingan yarim 

tayyor mahsulotlar xom ashyo va asosiy materiallar guruhiga kiradi. Bu guruhga, 

shuningdek, ehtiyot qismlar va idish materiallari ham kiradi. 

Тugallanmagan ishlab chiqarish bevosita ishlovda joylashgan mehnat 

buyumlaridan iborat. Shunday qilib, ular ham yarim tayyor mahsulotlarga o’xshab, 

ba’zi bir ishlov bosqichlarini o’tishi bilan hali tayyor mahsulotga aylanmagan 

mehnat buyumlaridan iborat bo’ladi. Lekin yarim tayyor mahsulotlar mazkur sexda 

barcha ishlovlardan to’la o’tgan bo’lsa, tugallanmagan ishlab chiqarishda 

joylashgan mehnat buyumlari bu yerda hali ishlanishi kerak bo’ladi. 

Buxgalteriya hisobida inventar va xo’jalik jihozlari alohida guruhga ajratilgan 

holda hisobga olinadi. Ularga, xizmat qilish muddatidan qat’i nazar qiymati 50 ta 

minimal ish haqi miqdorigacha bo’lgan va qiymatidan qati nazar, bir yildan kam 

xizmat qiladigan buyumlar kiradi.  

Operatsiya doirasidagi mablag’lar, ya’ni operatsiya buyumlari, pul 

mablag’lari, debitorlik qarzlari va boshqa operatsiyada xizmat qiluvchi 

mablag’lardan iborat. 

Operatsiya buyumlari korxonada ishlab chiqarilgan va sotish uchun 

mo’ljallangan tayyor mahsulotdan iborat. Joylashgan joyiga qarab muomala 

buyumlari ombordagi tayyor mahsulot va ortib jo’natilgan tovarga bo’linadi. Ortib 

jo’natilgan tovarlarni operatsiya buyumlariga qo’shilishining boisi shundaki, 

xaridor uning uchun pul to’lagunga qadar ular mazkur korxonaning mulki 

hisoblanadi. Hisoblash usulidan foydalanganda xaridorlarga ortib jo’natilgan 

mahsulot uni ishlab chiqaruvchi korxonaning mulki bo’lmay, balki sotib oluvchi 

korxonaning mulki hisoblanadi va to’lovning yo’qligi debitorlik qarzning yuzaga 

kelganligini anglatadi. Ushbu holda mazkur obyekt operatsiya doirasidan hisob-

kitobdagi mablag’larga o’tadi. 

Pul mablag’lari har xil to’lovlarni amalga oshirish uchun xizmat qiladi. Pul 

mablag’lari yordamida korxona mol yetkazib beruvchilar bilan hisob-kitob qiladi, 

o’z xodimlariga ish haqi to’laydi, davlat daromadlariga har xil to’lovlar va 

ajratmalar qiladi. Pul mablag’lari korxonaga xaridorlardan ularga sotilgan 

buyumlar uchun, banklardan-kreditlar ko’rinishida, yuqori tashkilotlar hamda 

yuqori kompaniyalardan  vaqtinchalik moliyaviy yordam tartibida kelib tushadi. 



Pul mablag’lari o’zlarining joylashgan joyiga qarab taqsimlanadi. Korxonalar 

o’zlarining pul mablag’larining asosiy qismini bankdagi hisob-kitob yoki valuta 

schyotlarida saqlaydilar. Bunda hisob - kitob schyoti korxonalarning faqat bo’sh 

pul mablag’larini saqlash uchun mo’ljallangan bo’lmay, u egasining barcha asosiy 

hisoblashuvlarini mol yetkazib beruvchilar hamda xaridorlar, kredit muassasalari, 

tashkilotlar va hokazolar bilan amalga oshirish uchun ham mo’ljallangandir. 

Korxonaning kechiktirib bo’lmaydigan, masalan, mehnat haqi, nafaqa 

to’lovlarini amalga oshirish uchun kerak bo’lgan naqd pul zaxiralari uning 

kassasida joylashgan bo’ladi. Naqd pullar kassaga asosan hisob-kitob schyotidan 

kelib tushadi. Foydalanilmay qolgan naqd pullar hisob-kitob schyotiga belgilangan 

muddatlarida qaytarib topshiriladi. 

Korxonaning hisob-kitob schyotidagi ma’lum mablag’lar boshqa xo’jalik 

yuritish subyektlari yoki shaxslarining qarzlaridan ham iborat bo’ladi. Bunday 

mablag’larga, birinchi navbatda, mazkur korxonadan xaridor tomonidan sotib 

olingan mahsulotlar uchun qarzlari hamda korxona xizmatchilariga har xil 

xarajatlarini qoplash maqsadida hisoblashish sharti bilan berilgan pul summalari 

bo’yicha hisob-kitoblar kiradi. Тopshiriqni bajarib bo’lgandan keyin, xodim 

tomonidan olingan summalarning sarflanganligi to’g’risida bo’nak hisoboti 

topshiriladi va ishlatilmay qolgan pullar korxona kassasiga qaytariladi. Bunday 

hisob-kitoblar hisobdor shaxslar bilan hisob-kitoblar deb ataladi. Korxonaga 

qarzlar boshqa operatsiyalar bo’yicha ham bo’lishi mumkin. Ularga, mol yetkazib 

beruvchilarga taqdim etilgan da’volar bo’yicha qarzlari, ishchi va xizmatchilarning 

o’z extiyojlari uchun olgan bo’nak summalari bo’yicha qarzlari kiradi. Bunday 

qarzdorlar boshqa debitorlar deb nomlanadi. 

Operatsiya sohasiga xizmat qiluvchi mablag’lar shu sohada xizmat qiladigan 

har xil binolar, asbob-uskunalar va jihozlardan iborat. Bunday mablag’larga tayyor 

mahsulot omborlarining binolari, ushbu ishlab chiqarish korxonasiga qarashli 

savdo imoratlari, shu bino va imoratlardagi asbob-uskunalar kiradi. 

Noishlab chiqarish sohasidagi mablag’larga mazkur korxona ixtiyoridagi uy-

joy xo’jaligi, madaniy - maishiy maqsadlarga mo’ljallangan va sog’liqni saqlash 

vositalari kiradi. Bular turar joylar, kinoteatrlar, bolalar bog’chalari, oromgohlar va 

dam olish joylari, hammomlar, kir yuvish va sartaroshxonalar, ambulatoriyalar, 

tibbiyot punktlarining binolari, shu binolarda joylashgan asbob-uskunalari va 

inventar hamda ulardan foydalaniladigan materiallar, dori-darmonlardan iborat. Bu 

mablag’larning barchasi korxona xodimlariga xizmat qilish hamda ularga zarur 

bo’lgan maishiy sharoitlarni yaratish uchun mo’ljallangan. Buxgalteriya hisobida 

mablag’lar va ularning kelish chiqish manbalari alohida-alohida guruhlarga bo’lib 

hisobga olinadi. 



 
1.1-chizma. Mablag’lar tarkibi 

 

Har bir korxona tashkil qilinish daqiqasida o’z faoliyatining hajmi va 

xarakteriga qarab mablag’larini shakllantiradi. Agar ularda qo’shimcha mablag’ga 

vaqtinchalik ehtiyoj tug’ilib qolsa, unda mablag’larni muayyan manbalardan 

olishlari mumkin. Ishlab chiqarish natijasida olingan foydaning bir qismi yoki 

maxsus maqsadlarda jamg’arilgan zaxiralardan, davlat grantlari va 

subsidiyalaridan foydalanadi. Shunday qilib, korxona mablag’larini hosil qilish 

rejali xarakterga egadir. Korxona tomonidan har qanday manbadan olinadigan 

mablag’lari ma’lum maqsadlar uchun mo’ljallangan bo’ladi. 

Korxona mablag’larini tashkil topish manbalari va qanday maqsadlarga 

mo’ljallanganligi ularni ushbu korxonaga kelib tushish darajasiga qarab amalga 

oshiriladi. Mablag’lar manbalarining tusi mulkchilikning shaklini aks ettiradi. 

Korxonalar eng avvalo o’zining butun yashash davri uchun umumdavlat 

jamg’armasidan yoki o’zlarining muassislaridan, banklardan, boshqa korxona, 

tashkilotlardan vaqtinchalik foydalanish uchun mablag’lar oladi. 

Shunday qilib, korxona mablag’larining tashkil topish manbalari qanday 

maqsadlarga yo’naltirilganligiga qarab quyidagi guruhlarga bo’linadi: o’z va 

qarzga olingan mablag’lar manbalari. 

O’z mablag’lari manbalari davlat korxonalarida, foliyatining hamma davrida 

beriladi va unga biriktirib qo’yiladi. 

Davlat korxonalarining mablag’laridan farqli o’laroq, boshqa mulkchilik 

shaklidagi korxonalarning o’z mablag’lari ayrim yuridik va jismoniy shaxslarning 

qo’shma yoki individual mulkidan iborat bo’ladi. 

Davlat korxonalarining o’z mablag’lari budjetdan moliyalash, zaxiralar, 

taqsimlanmagan foyda va boshqa o’z mablag’lar manbaidan iborat. 

Mablag‘lar  (Aktivlar) 

 

Uzoq muddatli aktivlar 

 

Joriy (mablag‘lar) aktivlar 

Tugallanmagan kapital 

qo‘yilmalar 



Kapitallar - bozor iqtisodiyoti sharoitlaridan kelib chiqqan holda korxonaning 

ixtiyori bilan shakllantiriladigan ustav kapitali va zaxira kapitalidan tashkil topadi. 

Ustav fondi, korxonaga uni tashkil qilish paytida umumdavlat zaxirasidan 

kelib tushgan mablag’larni ifodalab, u davlat korxonalari miqyosida 

foydalaniladigan buxgalteriya atamasidir. Ustav kapital esa aksincha, 

muassislardan kelib tushgan mablag’lardan iborat bo’lib, u nodavlat sektoridagi 

korxonalarning buxgalteriya hisobida foydalaniladigan iqtisodiy atamadir. 

Korxonalarga ishlab chiqarish vositalari, operatsiya sohasining ba’zi bir mablag’lar 

turlari  va noishlab chiqarish sohasining mablag’lari beriladi. Korxona tashkil 

qilinayotgan paytda hosil qilgan barcha o’z mablag’larining puldagi ifodasi ustav 

kapitalining hajmini ifodalaydi. Ustav kapitalining hajmi korxonaning Nizomida 

ko’rsatiladi. 

Хo’jalik faoliyati jarayonida ustav kapitalining hajmi o’sadi yoki kamayadi va 

bunda tegishli o’zgarishlar ustav hamda zaxira kapitalida tegishli qismlari bo’yicha 

aks ettiriladi. 

Ilgari, foyda hisobidan amalga oshiriladigan ishlab chiqarishni rivojlantirish 

xarajatlari, ya’ni yangi texnikani joriy etish, ishlab chiqarishni mexanizatsiyalash 

va avtomatlashtirish, asosiy fondlarni yangilash, ishlab chiqarishni texnikaviy 

takomillashtirish, moddiy rag’batlantirish - xodimlarni mukofotlash, ularni alohida 

muhim topshriqlarni bajarganliklari uchun rag’batlantirish, ularga yakka tartibdagi 

yordam ko’rsatish; ijtimoiy - madaniy tadbirlar, turarjoylar va madaniy - maishiy 

muassasalarni qurish, ularni kapital tuzatish hamda xizmatchilarga madaniy - 

maishiy xizmatlar ko’rsatishni yaxshilashga qilingan sarflar hisobot davrida sodir 

bo’lgan xarajatlar sifatida aks ettiriladi. 

Budjetdan moliyalash - bu davlat korxonasi tomonidan o’z faoliyatini 

kengaytirish uchun qo’shimcha ravishda oladigan mablag’lar manbaidir. Budjetdan 

moliyalash tartibidagi mablag’lar davlat korxonalariga yangi mehnat vositalarini 

sotib olish yoki moddiy boyliklar zaxirasi, aylanma mablag’larning o’sishi va 

to’ldirilishini moliyalash hamda boshqa extiyojlarga, bolalar va madaniy - maorif 

muassasalarini saqlash, ilmiy - tadqiqot ishlarini bajarish, kadrlar tayyorlash va 

boshqalar uchun beriladi. 

Qarzga olingan mablag’lar korxonaga vaqtinchalik foydalanish uchun ma’lum 

bir vaqtga ma’lum shartlar asosida beriladi va uning muddati tugagandan keyin 

ular o’z egalariga qaytarilishi kerak. Ularning manbai uzoq muddatli kreditlar va 

qarzga olingan mablag’lar, qisqa muddatli kreditorlik qarz va taqsimotga doir 

majburiyatlar hisoblanadi. 

Kreditlar va jalb qilingan mablag’larga banklarning qisqa muddatli, uzoq 

muddatli hamda yuridik va jismoniy shaxslardan qarzga olingan mablag’lari kiradi. 

Qisqa muddatli bank kreditlari va qarzga olingan mablag’lar korxonaning 

vaqtinchalik ehtiyojlari uchun qo’shimcha mablag’larning asosiy manbai 

hisoblanadi. Bu tovar - moddiy boyliklar, yo’ldagi hisob-kitob hujjatlari va 

boshqalar yuzasidan olingan kreditlardir. Ular qisqa muddatli kreditlash tartibida, 

ya’ni uncha uzoq bo’lmagan muddatga, shu muddatning o’tishi bilan ularni bankka 

albatta qaytarish sharti bilan beriladi. 

Uzoq muddatli bank kreditlari va qarzlari korxonaga vaqtinchalik asosiy 



vositalarni sotib olish uchun beriladi. Bunday kreditlar, yangi texnikani joriy etish, 

ishlab chiqarishni mexanizatsiyalash texnologiyasini yaxshilash; yangi mahsulot 

turlarni yaratish, ularning sifatini, ishonchliligini va chidamliligini ko’tarish, o’z 

mablag’lari hisobidan moliyalash o’rniga kapital sarflarga va boshqa ehtiyojlarga 

xarajatlar qilish uchun beriladi. 

Uzoq muddatli kreditlar va qarzga olingan mablag’lar ham muddatli, 

qaytariladigan xususiyatlarga ega bo’lib, bir necha yilga beriladi. 

Shunday qilib, qisqa muddatli va uzoq muddatli kreditlar hamda qarzga 

olingan mablag’lar uchun umumiylik - ularning muddati va qaytarilishi 

hisoblanadi. 

Bozor iqtisodiyotida bank kreditlari va qarzga olingan mablag’lar korxonalar 

tomonidan ehtiyojlari uchun boshqa tashkilotlardan vaqtinchalik qo’shimcha 

mablag’lar olishning muhim manbaidir. 

Kreditorlik qarzlarining guruhi - mol yetkazib beruvchilar va boshqa 

kreditorlarga bo’lgan qarzlarni o’z ichiga oladi. 

Mol yetkazib beruvchilar deb, korxonaga moddiy boyliklarni sotadigan 

tashkilotlarga aytiladi. Moddiy boyliklar bo’yicha qilinadigan hisob -kitob tizimiga 

binoan, boyliklarni olish vaqti bilan ularga xaq to’lanishi o’rtasida bir qancha vaqt 

o’tadi. Shu davr davomida mazkur korxona o’zlarining mol yetkazib beruvchilari 

oldida qarzdor bo’lib qoladilar. Natijada mol yetkazib beruvchilarga bo’lgan qarz 

ushbu korxona mablag’lari uchun vaqtinchalik qo’shimcha manbaga aylanadi. 

Boshqa kreditorlarga - korxonaga boshqa operatsiyalar bo’yicha qarzdor 

bo’lgan tashkilotlar kiradi. Ularga ijtimoiy sug’urta tashkidotlariga, pensiya, ish 

bilan ta’minlash jamg’armalariga va hokazolarga qarzlar, boshqa hisob-kitoblar 

kiradi. Bular - ishchi va xizmatchilarga ularning o’z ehtiyojlari uchun berilgan 

ssudalar, sud tashkilotlarining qarori asosida ishchi va xizmatchilarning ish 

haqlaridan har xil tashkilot va ayrim shaxslar foydasiga ushlab qolingan summalar, 

ishchi va xizmatchilar tomonidan o’z vaqtida talab qilib olinmagan ish haqlari 

bo’yicha korxonaning qarzlaridir. 

Mol yetkazib beruvchilarga va boshqa kreditorlarga bo’lgan qarzlarning 

xususiyati shundan iboratki, olinadigan mablag’lar korxonaning biznes-rejasida 

nazarda tutilmaydi va korxona ularni juda cheklangan muddatga oladi. 

Тaqsimotta doir majburiyatlar guruhiga ishchi va xizmatchilarga ish haqi, 

kasaba uyushmasi tashkilotlariga ijtimoiy sug’urta ajratmalari, pensiya, ish bilan 

ta’minlash jamg’armalari va moliya muassasalariga - budjetga to’lovlar bo’yicha 

majburiyatlar kiradi. Jalb qilingan mablag’larning bu guruhi milliy daromadni 

taqsimlashning ba’zi shakllarini aks ettiradi. 

Jumladan, ishchi va xizmatchilar oldidagi majburiyatlar korxonada yaratilgan 

zaruriy mahsulotni taqsimlashning shaklini anglatadi. Gap shundaki, qabul 

qilingan qoidaga ko’ra, ishchi va xizmatchilarga ish haqi ularning korxonada 

ishlagan davri tugab, bir necha kun o’tgandan keyin beriladi. Shu munosabat bilan 

ishchi va xizmatchilar oldida ish haqini berishda uziladigan majburiyatlari yuzaga 

kelib turadi. 

Ijtimoiy sug’urta, pensiya va ish bilan ta’minlash jamg’armalari bo’yicha 

majburiyatlar qo’shimcha mablag’larning taqsimlanishini aks ettiradi. Korxonalar 



har oyda ijtimoiy sug’urtaga, pensiya, ish bilan ta’minlash jamg’armalariga 

ajratmalar qiladi va hisoblangan summalarni tegishli schyotlarga o’tkazadilar. Bu 

mablag’lar o’tkazilishiga qadar ular korxona ixtiyorida bo’ladi. Shu munosabat 

bilan uning yana tegishli summalarni o’tkazish bo’yicha doimo majburiyatlari 

paydo bo’lib turadi. 

Moliya tashkilotlari oldidagi majburiyatlar ham qo’shimcha mablag’lar 

taqsimlashni tavsiflaydi. Korxonalar vaqti-vaqti bilan belgilangan to’lovlarni 

davlat daromadiga topshirib turadi. Demak, ularda ma’lum muddatlarda moliya 

tashkilotlari oldida shu to’lovlarni o’tkazishga doir majburiyatlari paydo bo’lib 

turadi. Shu to’lovlar bo’yicha summalarni hisoblash daqiqasidan to’lash 

davrigacha ular korxona ixtiyorida bo’ladi. 

Тaqsimot bo’yicha majburiyatlarning umumiyligi shundan iboratki, bu 

manbalardan mablag’lar chetdan olish yo’li bilan emas, balki hisoblash yo’li  bilan 

hosil qilinadi. 

Yalpi daromad - bu korxonada olingan sof daromadning bir qismidir. 

Ma’lumki, yalpi foyda amalda sotilgan mahsulot qiymati va ishlab chiqarishga 

ketgan xarajatlar o’rtasidagi farq sifatida namoyon bo’ladi. U markazlashtirilgan 

davlat sof daromadi va korxona sof daromadiga bo’linadi. Markazlashtirilgan 

davlat sof daromadi qo’shilgan qiymat solig’i, aksiz solig’i va foydadan 

ajratmalardan hosil bo’ladi. Qo’shilgan qiymat solig’i va aksiz solig’i korxona 

mahsulotining sotishsi jarayonida qat’iy me’yorlar bo’yicha undiriladi, foydadan 

ajratmalar korxona tomonidan uni taqsimlash paytida davlat budjetiga kiritiladi. 

Foydaning boshqa qismi korxonaning ixtiyorida qoldiriladi va davr xarajatlari, 

moliyaviy faoliyatdan talofotlar, dividendlarni to’lash va boshqa ehtiyojlar 

xarajatlarini qoplash uchun ishlatiladi.  

 



 
 

2-chizma. Mablag’lar manbalari tarkibi. 

 

Shunday qilib, korxona tomonidan olingan yalpi foyda ikki tomonlama 

yo’nalishga ega: uning bir qismi davlat daromadiga ajratiladi, boshqa qismi esa 

korxona ixtiyorida qoldiriladi. Shuning uchun uni taqsimlanishiga qadar o’z 

mablag’lari yoki jalb qilingan mablag’lar manbaiga kiritish mumkin emas va shu 

sababdan u alohida guruhga ajratiladi. 

Korxona foyda yoki zararini yaratilgan mahsulot sotishdan, ortiqcha moddiy 

boyliklarni sotishdan, moliyaviy faoliyatdan, jarimalar va peniyalar ko’rinishida, 

valuta va qimmatli qog’ozlar bo’yicha oladi. 

Buxgayateriya hisobi mazkur korxona va uning xo’jalik bo’linmalari 

tasarrufida bo’lgan mablag’lari va ulardan foydalanish sur’atini kerakli axborot 

bilan ta’minlagan holda, ularning samarasini oshirishga yordam berishi kerak. 

Yuqorida harakatdagi kapital manbalari chizmasi keltirlgan (1.2-chizmaga qarang). 

